
«Գալուստ Կիւլպէնկեան» հիմնարկության Հայաստանյան ծրագրերը 

Աջակցություն քաղաքացիական հասարակությանը, ակադեմիական և պետական 

նախաձեռնություններին 

«Գալուստ Կիւլպէնկեան» հիմնարկության Հայկական Համայնքներու 

բաժանմունքի ծրագրային չորս հիմնասյուններից մեկը Հայաստանին 

աջակցություն տրամադրելն է՝ ուշադրության կենտրոնում ունենալով 

քաղաքացիական հասարակությունը և երիտասարդությունը: Մենք խնդրեցինք 

Հայաստանում մեր ներկայացուցչին՝ Համազասպ Դանիելյանին առանձնացնել մի 

քանի նախաձեռնությունները, որոնց մենք աջակցում ենք:  

Մենք համագործակցում ենք Ջինիշյան հիշատակի հիմնադրամի հետ, որը 

իրականացնում է երկու կարեւոր ծրագրեր՝ «Ակտիվ երիտասարդները հանուն 

փոփոխության» և «Քաղաքացիական երկխոսություն և գործնական քայլեր»: 

Աջակցությունը այս ծրագրերին սկսվել է դեռ 2015 թվականին: «Ակտիվ 

երիտասարդները հանուն փոփոխության» ստեղծված է ԲՈՒՀ-ը վերջերս 

ավարտած այն երիտասարդների համար, ովքեր ձգտում են իրականացնել շրջակա 

միջավայրի պահպանության, մարդու իրավունքների պաշտպանության և 

տնտեսական զարգացման հետ կապված ծրագրեր՝ համագործակցելով տեղական 

շահառուների՝ այդ թվում նաև տեղական ինքնակառավարման մարմինների և 

հասարակական կազմակերպությունների հետ: Ընթացիկ շրջափուլում 75 

երիտասարդներ են ներգրավվել 8 տարբեր նախաձեռնություններում Հայաստանի 

3 խոշոր քաղաքներում՝ Գավառում, Գյումրիում և Վանաձորում: 

Նմանապես, «Քաղաքացիական երկխոսություն և գործնական քայլեր»-ը ներառում 

է մի քանի հարյուր ուսանողների և երիտասարդների Հայաստանի՝ ԲՈՒՀ ունեցող 7 

տարբեր քաղաքաներում, ներառյալ Երևանը՝ սեմինարների և քննարկումների 

միջոցով խրախուսելով քաղաքացիական ներգրավումը: Այս ծրագիրը նաև 

աջակցում է մասնակիցներին կազմել և իրականացնել տարբեր տեսակի փոքրիկ 

նախաձեռնություններ: Ընթացիկ շրջափուլում արդեն 13 նման նախաձեռնություն է 

իրականացվել Սիրիայի հայ երիտասարդների ինտեգրման, Իջևանում աղջիկների 

առաջին ֆուբոլային մրցույթի, հաշմանդամություն ունեցող անձանց 

իրավունքների մասին տեղեկատվության տարածման, տեղական գրադարանների 

գրքերի վերականգման և այլ տարատեսակ ուղղություններով:  

Վերջերս մենք համագործակցություն սկսեցինք «Բուն» գիտամշակութային 

հիմնադրամի հետ՝ տեխնիկական և ֆինանսական աջակցություն ցուցաբերելով 

առաջին հայերեն ինտերակտիվ անվճար առցանց կրթական հարթակի՝ «Բունուս»-

ի ստեղծման համար: Դրա շրջանակներում օժանդակում ենք նաև 

«Քաղաքացիական կրթության» առցանց դասընթացի պատրաստման ուղղությամբ՝ 

Հայաստանի բոլոր աշակերտների համար հասանելի դարձնելով որակյալ առցանց 

դասեր և այլ կրթական նյութեր: 

Ինչպես նախկինում, այնպես էլ հիմա մենք աջակցում ենք գիտական և գրական 

հրատարակություններին՝ ինչպես էլեկտրոնային, այնպես էլ տպագիր՝ հատկապես 

կարևորելով 20-21րդ դարերի հեղինակների աշխատանքները: Օրինակ, մենք 

համագործակցում ենք «Ինքնագիր գրական ակումբ» հասարակական 

կազմակերպության հետ, որը ուշադրության կենտրոնում է պահում 

ժամանակակից գրականությունը, ինչպես նաև Սարգիս Խաչենց/Փրինթինֆո 

հրատարակչության, Աշոտ Հովհաննիսյանի անվան հումանիտար 

հետազոտությունների ինստիտուտի և Երևանի պետական համալսարանի 

հրատարակչության հետ: Ունենք առանձին ծրագիր «Թումո» ստեղծարար 

տեխնոլոգիաների կենտրոնի հետ, որի շրջանակներում աշխարհի բոլոր 

անկյուններում գտնվող երիտասարդներ կարող են հայերենով գրել մասնակցային 

գրաֆիկական առցանց պատմվածքներ: Անկախ ԶԼՄ-ների և արևմտահայերեն 

լրագրության խրախուսման նպատակով մենք աջակցում ենք «Հետք» և 

«Yerakouyn.com» կայքերին: Մեր աջակցությամբ իրականացվող «Ինչ կսեմ, ինչ 

կսես» անհատական նախաձեռնության շրջանակներում պատրաստվում է 

հեռուստածրագիր՝ նվիրված հայերենի երկու ճյուղերի միջև եղած 

տարբերությունների քննարկմանը: 

Արդեն մի քանի տարի է մենք համագործակցում ենք «Վիքիմեդիա Հայաստան»-ի 

հետ՝ աջակցելով նրանց Վիքիպեդիա հարթակում արևմտահայերնով հոդվածների 

պատրաստմանը՝ ներառյալ Սփյուռքում երիտասարդների համար 

Վիքիճամբարների կազմակերպման միջոցով: 



 

3 

 

Հայաստանյան ծրագրերի կարևոր մասը կապված է ակադեմիական 

նախաձեռնությունների հետ: Անցած աշուն մեր աջակցությամբ Երևանի պետական 

համալսարանի սփյուռքագիտության ամբիոնը կազմակերպեց Ռուսաստանի 

Դաշնությունում հայկական համայնքին նվիրված գիտաժողով, որին մասնակցեցին 

մի քանի տասնյակ գիտնականներ Հայաստանից, Ռուսաստանից և այլ երկրներից: 

Գիտաժողովի ընթացքում ներկայացված զեկուցումների մի մասը շուտով լույս 

կտեսնի առանձին հրատարակությամբ: Մենք նաև որոշակի ֆինանսավորում ենք 

տրամադրելու ավագ ուսանողներին՝ հետխորհրդային երկրների հայկական 

համայնքներում դաշտային հետազոտություններ իրականացնելու համար: 

Շարունակվում է կրթական դրամաշնորհների մեր առանձին ծրագիրը՝ 

հնարավորություն ստեղծելով Հայաստանի ուսանողներին և երիտասարդ 

գիտնականներին մասնակցելու արտասահմանում իրականացվող 

գիտաժողովներին: 2017 թվականի առաջին ութ ամիսների ընթացքում 70 

անհատներ արդեն ստացել են նման աջակցություն:  

Մենք շարունակում ենք նաև մեր համագործակցությունը Հայաստանի ամերիկյան 

համալսարանի «Հայ մատենագրութեան թուանշանային գրադարան»-ի (Digilib) 

հետ: Այս համագործակցության շրջանակներում Զապել Եսայանի 

աշխատանքները թվայնացվում են և հասանելի կլինեն առցանց: Ի լրումն այս 

աջակցության, մենք նաև օժանդակեցինք Հայաստանի ամերիկյան 

համալսարանում երկու ամառային դասընթացիների անցկացմանը՝ մեկը հատուկ 

դասընթացների բաժնի շրջանակներում և նվիրված քաղաքագիտական 

հետազատությունների մեթոդաբանությանը, մյուսը՝ սփյուռքագիտությանը 

նվիրված, որ կազմակերպվել էր Հայկական բարձրագույն կրթության 

նախաձեռնության կողմից: Վերջինը Հայաստանի և Սփյուռքի դասախոսների 

կողմից մատուցված երկու շաբաթ տևողությամբ խորացված դասընթաց էր, որին 

մասնակցեցին 20 ավագ ուսանողներ և երիտասարդ մասնագետներ: 

Վերջապես արժե առանձնացնել մեր համագործակցությունը Սփյուռքի 

նախարարության հետ, որի արդյունքում 4 մասնագետներ են աշխատանքի անցել 

նախարարության կազմում գործող Սիրիահայերի հիմնախնդիրները համակարգող 

քարտուղարությունում՝ իրենց նպաստը բերելով վերջին տարիներին Հայաստան 

ժամանած սիրիահայերին տրամադրվող աջակցության և ինտեգրման ուղղությամբ 

նախարարության ներդրած ջանքերին:  

Այս աշխատանքի մի բաղադրիչը անհատական աջակցության տրամադրումն է այն 

աիրիահայերին, որոնք ունեն դրա կարիքը: Մյուս բաղադրիչը կապված է Սիրիայից 

տեղահանված անձանց Հայաստանում ինտեգրելու ազգային ռազմավարության 

մշակման հետ:  

Այս ազգային ռազմավարությունը, որին կհաջորդի առավել մանրամասն 

գործողությունների ծրագիրը, կարևոր է հատկապես տեղահանված անձանց 

համար միջազգային աջակցության ներգրավման տեսակետից: «Գալուստ 

Կիւլպէնկեան» հիմնարկության Հայկական Համայնքներու բաժանմունքը 

սերտորեն աշխատելով Սփյուռքի նախարարության, ՄԱԿ-ի Փախստականների 

հարցերով հանձնակատարի գրասենյակի, Հայկական բարեգործական ընդհանուր 

միության (ՀԲԸՄ) և այլոց հետ, 2017 թվականի սկզբից կարևոր դեր է խաղում այս 

ռազմավարության մշակման ուղղությամբ տարվող աշխատանքներում: 

Բաժանմունքն իր ներդրումն ունի նաև Հայաստանում սիրիահայ ուսանողների 

ուսման վարձի վճարման հատուկ ծրագրում: Այս հաջողված նախաձեռնությունը, 

որն իրականացվում է 2013 թվականից, ուղղակիորեն աջակցում է հարյուրավոր 

ուսանողների: Այն համաֆինանսավորվում է ՀԲԸՄ-ի, «Գալուստ Կիւլպէնկեան» 

հիմնարկութեան, Լոնդոնի Սուրբ Սարգիս բարեգործական հիմնադրամի և ՀՀ 

կառավարության կողմից՝ ի դեմս Սփյուռքի նախարարության: 

 

Համազասպ Դանիելյանը նշանակվել է Հայաստանյան ծրագրերի խորհրդատու 

2016 թվականին և հանդիսանում է որպես Հայկական Համայնքներու բաժանմունքի 

պատվիրակ: Նրա պատասխանատվությունների մաս է կազմում ծրագրերի 

նախաձեռնումը և մշտադիտարկումը, գործընկերությունների զարգացումը և 

տարբեր պաշտոնական և աշխատանքային ժողովների մասնակցությունը: 

 


